
SAŽETAK

Predmet ovog rada je propitivanje razvoja speleoturizma u kontekstu tradicije istraživanja i mogućnosti razvoja. Teoretski okvir rada su nove teorije razvoja, posebno endogene teorije. Metodologija je determinirana korištenjem rezultata primarnih i sekundardnih istraživanja. Korišten je metod panela i komparacija. Vremenski okvir je od srednjeg do dvadeset prvog vijeka. Prostorni okvir je BiH. Motivacija za ovaj rad se izvodi iz nekoliko činjenica. Više od polovine teritorije BiH  je pod kršem. Na prostoru BiHe evidentirano je preko 4.000 pećina i jama. Jedan broj turistički značajnih objekata se nalaze na teritoriji općina sa ispod prosječnim nivoom ekonomske razvijenosti, mjereno standardnim mjerama ekonomske razvijenosti. Analiza situacije u svijetu i regiji, posebno u Hrvatskoj i Sloveniji, pokazuje rast broja posjetilaca, rast prihoda od speleoturizma i rast investicija u speleoturizam. Ove ekonomske pokazatelje turističke eksploatacije prati i rast istraživanja vezanih za pećine i jame. U slučaju BiH istraživanju speleoturizma najveći doprinos su dali sami speleolozi, imajući u vidu, prije svega, da se kroz turističku eksploataciju može obezbijediti adekvatna zaštita samih pećina. Istraživanja i turistička eksplotacija pećina u BiH  još uvijek nije uočena kao potencijalna snaga lokalnih zajednica, kao što nisu uočene ni mogućnosti koje okruženje nudi.

ABSTRACT
The subject of this work is directed to questioning of speletourism development in the context of tradition of research and possibilities of development. The theoretic framework of the subject is oriented to new theories of development, especially endogenous theories. Methodology is determined by using the results of primary and secondary researches.  Method of panel and comparison was used. The time framework ranges from Middle to Twenty First Century. The spatial framework covers Bosnia and Herzegovina. The motivation for this work is extracted from few facts. More than half of the Bosnia and Herzegovina territory is under karst. Over 4.000 caves and pits were recorded on the territory of Bosnia and Herzegovina. A number of tourism important facilities are placed on the municipalities’ territories with under average level of economic development measured by standard measures of economic development. Analysis of the actual situation in the World and within the Region, especially in Croatia and Slovenia, shows the increase of the number of visitors, the increase of income from speleotourism and the increase of researches connected to caves and pits. In the case of Bosnia and Herzegovina, the greatest contribution to speleotourism research was given by speleologists themselves, having in mind that, foremost, adequate protection of the caves may be provided through tourist exploitation. Researches and tourist exploitation of caves in Bosnia and Herzegovina have not still been recognized as a potential strength of local communities including the possibilities that the surrounding offers.  

UVOD
Nove teorije razvoja sugeriraju da se odgovor na pitanja razvoja traži u istraživanju i eksploataciji resursa kojima lokalne i druge teritorijalne zajednice raspolažu. U radu se ovaj teretski stav provjerava na primjeru istraživanja i valorizacije pećina i jama  BiH. Postupak uključuje osnovno predstavljanje krša u BiH, pregled istraživanja i speleoturizma na globalnom, regionalnom nivou i u BiH.

Dinarski krš smatra se najvećom specifičnom prirodnom vrijednosti ne samo BiH nego i susjednih zemalja. Kao cjelina sadrži svjetski značajne elemente prirodne baštine koji i u turističkom smislu trebaju biti adekvatno valorizirani. Vrijednosti dinarskog krša su višestruke: prirodne, privredne, kulturne, naučne, obrazovne, rekreacijske itd. Krški oblici brojni su i raznoliki, od sitnih škrapa do krških polja i krških zaravni. Živi svijet Dinarida po biljnom bogatstvu i raznolikosti nema premca u Europi, a s pojedinim skupinama faune, poput podzemne, čak ni u svijetu. 


Pored dinarskog krša u užem smislu, tzv. Vanjskih Dinarida, a to su područja jugozapadno od linije Gacko, Ključ, Bihać, u BiH postoji i druga krška cjelina koja se naslanja na ovu prema sjeveroistoku, tzv. Unutrašnji Dinaridi. Oni su plići, i u većem dijelu izoliraniji dijelovi krša. O tome koliko je teritorija BiH pod kršem nema jedinstvenog gledišta: od 28 % (Ostojić et al., 1979), oko 50 % (Ržehak, 1965b), blizu 60 % (Jovanović & Avdagić, 1981) do čak 65 % (Čičić, 1998). 

Pećine i danas čuvaju najstariju kulturnu historiju čovječanstva, o čemu svjedoče brojna nalazišta i u BiH. Također, pećine čuvaju sedimente pogodne za istraživanja prošlosti koji su na drugim mjestima uništeni. Sve to našem kršu daje veliku kulturnu, obrazovnu i naučnu važnost, a prije svega bitno uslovljava život na ovom području. Uvođenjem okolišnih pristupa u mnogim sferama života zadnjih nekoliko desetljeća, ponuđena je bitna promjena percepcije krša. To će, za očekivati je, iznimno povećati vrijednost krša u BiH. Sa tog stajališta se posmatra i razvoj speleološkog turizma.

U BiH registovano je preko 4.000 pećina i jama (Mulaomerović et al., 2006). Gotovo svi ovi objekti su značajni speleološki i karstološki fenomeni. Jedan broj je zbog svojih unutrašnjih morfoloških karakteristika ili kulturno-historijskih osobenosti značajan i sa stanovišta estetske, odnosno, kulturne vrijednosti. Ta vrijednost može biti valorizirana i iz vizure potencijalnog turističkog objekta, a u kontekstu očekivanja da njihova turistička eksploatacija dadne direktne i indirektne efekte na privredni razvoj zajednice. Predmet ovog rada će biti propitivanje razvoja speleoturizma u kontekstu tradicije istraživanja i mogućnosti koje nude prirodni resursi.

SPELEOLOGIJA U BOSNI I HERCEGOVINI
Tradicija speleoloških istraživanja u Bosni i Hercegovini seže u srednji vijek. Začetkom se mogu smatrati radovi znanstvenika i filozofa Jakova Sorkočevića (1534.–1604.) (Grmek & Balabanić, 2000) i Nikole Gučetića (1549.–1610.) (Dadić, 1984). Gučetić u djelu pod naslovom Sopra le Metheore d'Aristotile (objavljeno u Veneciji 1584. godine) objašnjava pojavu vjetra na ulazu u jednu pećinu u Popovu polju, koju ne imenuje, ali je jasno da se radi o pećini Vjetrenici kod Zavale. O pećinama, ponorima i ponornicama u Hercegovini piše i A. Boué u velikom putopisu La Turquie d'Europe (Paris, 1840). Treba spomenuti i isusovca A. Ayalea koji u svom pismu članovima središnjeg Savjeta za širenje vjere u Parizu opisuje pećinu Vjetrenicu (Korade, 1983; Zorić, 1989). 


Veliki napredak u speleološkim istraživanjima nastupio je nakon tzv. Berlinskog kongresa kada je Austro-Ugarska dobila mandat da okupira Bosnu i Hercegovinu i uspostavi svoju upravu. Po uspostavljanju uprave počeo je Vojnogeografski institut iz Beča sa kartografskim snimanjem cijelog područja BiH. Za vrijeme snimanja uočeno je mnogo kraških fenomena (ponora, pećina, jama, estavela, sniježnica, ledenica). Prva istraživanja i opise kraških pojava, a samim tim i pećina, u značajnijem obimu nalazimo u radovima koji se publikuju 1884. godine u drugom broju časopisa Speleološke sekcije Austrijskog turističkog kluba (slika 9). 

Krajem 19. stoljeća u Sarajevu se osniva Zemaljski muzej koji pokreće značajna terenska istraživanja. Viktor Apfelbeck i Franjo Fiala, kustosi u muzeju, započinju pretraživanja pećina, prvi kao staništa podzemne faune, a drugi kao prethisto-rijskih nalazišta. Apfelbeck (1889) u svom prvom radu o kukcima pećinarima navodi da je obišao dvadeset pećina u Bosni, a Fiala provodi prva arheološka iskopavanja u pećinama Megari na Bjelašnici i Marinovoj pećini kod Rogoušića (1892). U isto vrijeme Hristofor Mihajlović (1889, 1890) daje prve opise unutrašnjosti Vjetrenice. Josip Vavrović (1993) istražuje Vjetrenicu radi vodoopskrbe željeznice i donosi prvi tehnički nacrt pećine (slika 10) i crteže pećinskih ukrasa (slika 11). U to vrijeme počinju i intenzivna geološka i hidrološka istraživanja kraških područja radi melioracija i vodoopskrbe. Treba spomenuti radove J. Karlinskog, Ph. Baliffa, F. Riedla, E. Doležala, a kasnije, početkom 20 st. i F. Katzera, A. Pencka, A. Grunda i V. Havelke. 


Otkrića zanimljive i jedinstvene podzemne faune V. Apfelbecka potakla su brojne istraživače da se okrenu ovom području (Mikšić, 1979). Od značajnjih treba spomenuti A. Noseka, K. N. Verhoefa i L. Genglbauera. Nešto kasnije u naše krajeve dolazi poznati češki istraživač pećinske faune Karel Absolon. Prvu ekskurziju je napravio 1908., a potom još osam puta (zadnji put je bio 1922. g.). Obišao je kraške terene Bjelašnice, Visočice, Treskavice, Lebršnika, Bjelašnice (u Hercegovini), Vran, kanjon rijeke Prače, Nevesinjsko, Gatačko i Popovo polje. Samo u Pećini Vjetrenici bio je 27 puta. U njoj je, u to vrijeme, napravio najveća speleološka istraživanja u svjetskim razmjerama prošavši tzv. (kasnije nazvan) “Absolonov kanal”. 

 
Brojnost i značaj pećina i drugih prirodnih spomenika u Bosni i Hercegovini potaknuli su pitanje njihove zaštite (Ržehak, 1967). Prvi svjetski rat je spriječio tu inicijativu, ali je zato 23. 2. 1914. godine donešena Naredba zemaljske vlade za Bosnu i Hercegovinu o zaštiti bosansko-hercegovačkih pećina (Naredba, 1914). Broj pećina je motivirao austro-ugarske vojne vlasti da tokom Prvog svjetskog rata formiraju posebno vojno odjeljenje koje će se baviti istraživanjem pećina “K. u. K. Höhlenforschungs-Detachement” (slika 11). Kao pripadnik jednog takvog odjeljenja radio je i J. Daneš, koji je 1917. i 1918. godine istraživao u kanjonu Prače i na Glasinačkom polju (Daneš, 1921).


Između dva svjetska rata speleološka istraživanja su skoncentrisana na južnu Hercegovinu, a izvode ih beogradski geografi i geolozi A. Lazić, S. M. Milojević, J. Cvijić i M. S. Radovanović. Ovaj posljednji je i autor značajne morfološko- hidrografske studije o pećini Vjetrenici. Od domaćih ljudi koji su aktivni u speleologiji treba spomenuti planinare, među kojima prednjače članovi sarajevskog turističkog društva „Prijatelj prirode” (Korjenić, 1970, 1971) koje je jedno vrijeme imalo i speleološku sekciju (Ržehak, 1967) te  HPD „Bjelašnica” (Čaušević, 1967).  Članovi ovih društava su se, osim istraživanjem, bavili i zaštitom pećina, a za članove su organizovali i obilaske pećina (Megara, Banja Stijena, Bijambare, Novakova pećina na Romaniji). Slika 13 prikazuje učesnike jednog takvog izleta u Krivajevićke (danas Bijambarske) pećine.


Pred sam Drugi svjetski rat A. Polić istražuje pećinu Hrustovaču kod Sanskog Mosta.


Nakon rata prva speleološka istraživanja rade arheolozi Zemaljskog muzeja iz Sarajeva. A. Benac vrši arheološka iskopavanja u pećini Hrustovači, a nešto kasnije i u Zelenoj pećini iznad vrela Bune.


Pedesetih godina 20. stoljeća počinju u Jugoslaviji zamašna istraživanja kraških oblasti budući da je skoro polovica zemlje pod kršem. Brojni kraški fenomeni zahtijevaju i specijalistička istraživanja, posebno pećina i jama (Milanović, 1979). Na inicijativu Jugoslavenske organizacije za ispitivanje krša, krajem 1953. godine, u svim republikama se osnivaju speleološke sekcije pri geografskim društvima. Godinu dana kasnije na Prvom speleološkom kongresu u Postojni (Slovenija) zaključeno je da se u svim republikama osnuju speleološke organizacije. 



Prva speleološka organizacija osnovana u BiH je Speleološko društvo “Bosna” iz Tuzle (osnovano početkom 1956. g.), a nešto kasnije  iste godine osniva se i Speleološko društvo NR BiH koje okuplja sve speleološke sekcije i podružnice u BiH. Zahvaljujući radovima koji se otvaraju pri tehničkom i ekonomskom rješavanju privrednih problema hercegovačkog krša dolazi do naglog razvoja speleologije, tim prije što su u Speleološkom društvu BiH osnivači i članovi bili istaknuti stručnjaci iz Energoinvesta, Zavoda za zaštitu spomenika kulture i prirode, Zemaljskog Muzeja, Univerziteta u Sarajevu: S. Mikulec, V. Ržehak, A. Polić, T. Kanaet, A. Buturović, R. Gašparović, I. Bušatlija, B. Petrović, H. Riter–Studnička, O. Zupčević. Osnivaju se sekcije i podružnice u Travniku, Mostaru i Zavali, a u planinarskim društvima, posebno sarajevskim, osnivaju se sekcije koje su veoma aktivne i čiji članovi izvode većinu tehničkih osvajanja. Posebno se ističu sekcije u PD “Bjelašnica”, “Željezničar”, “Ozren”, “Bukovik” i “Energoinvest”. 1962. godine osnovana je i Komisija za pećinarstvo pri Planinarskom savezu BiH. Uskoro se osniva i Savez speleologa BiH.


Na inicijativu Speleološke družine iz Travnika 1967. godine počinje adaptacija šumarske kuće nedaleko od Vilinske pećine na Sebešiću u prvi Speleološki dom u Bosni i Hercegovini. Kasnije će speleolozi iz SD “Zelena Brda” iz Začule (Trebinje) od zgrade stare željezničke stanice Hum napraviti drugi speleološki dom.  


Sedamdesetih godina osnivaju se nova speleološka društva, a SD “Bosanskohercegovački krš” koje baštini aktivnosti nekadašnjeg Speleološkog društva NR BiH počinje sa izdavanjem svog naučno-srtučnog biltena pod nazivom “Naš krš”. Domaći speleolozi redovno od 1954. godine učestvuju na kongresima jugoslavenskih speleologa, a od početka osamdesetih godina u Bosni i Hercegovini održavaju se godišnji simpoziji jugoslovenskih speleologa.

Do 1992. godine u BiH su djelovala speleološka društva: “Bosanskohercegovački krš” i “Speleo Dodo” u Sarajevu, “Zelena brda” u Začuli kod Trebinja, “Ursus spelaeus” u Foči, “Ponir” u Banja Luci i ONIK “Atom” u Zavidovićima.  Među planinarima posebno su bile aktivne speleološke sekcije u PD “Bukovik” i PD “Jahorina” u Sarajevu.

Poslije rata (1992.–1995.) u BiH su aktivni speleolozi u Sarajevu, Zavidovićima, Banja Luci, Trebinju, Kreševu i Tomislavgradu (Mulaomerović, 1998). 
DOSADAŠNJA ISTRAŽIVANJA SPELEOTURIZMA
Valorizacija turističkih mogućnosti pećina u literaturi javlja se u bosansko-hercegovačkoj literatiri dosta kasno, iako je njihov turistički potencijal prepoznat mnogo ranije.


Prvi doprinos ovoj temi nalazi se u opisu K. Gujića (1942) o turističkim mogućnostima Hercegovine. On posebno podvlači turističke vrijednosti Vjetrenice, uz napomenu da je pećinu prije rata posjećivalo više domaćeh i stranih turista, ali da je i dalje razvoj turizma ograničen slabim cestama. Autor je mišljenja da bi uređena i pristupačna Vjetrenica predstavljala najljepše turističko mjesto Hercegovine. 


Baveći se zaštitom prirode u okviru Zemaljskog zavoda za zaštiru spomenika kulture i prirodnih rijetkosti NR BiH, P. Fukarek i V. Ržehak se na početku svog rada susreću sa problemom zaštite pećina, odnosno njihove valorizacije, između ostalog i kao turističkih objekata. Oni ih dijele na tri grupe: prvu, u koje spadaju pećine koje predstavljaju vanredan interes za nauku i turizam (Vjetrenica, Hrustovača, Vilinska pećina, Bijambarske pećine i Megara) i za koje je turističko uređenje jedini način čuvanja (kroz stalni nadzor), drugu, u koju svrstavaju pećine koje još uvijek ne privlače „široke narodne mase“ (Novakuša kod Nevesinja, Banja Stijena, Dusina kod Fojnice) i treću, u koju svrstava sve ostale pećine (Fukarek & Ržehak, 1956). Oni, također, konstatuju da u BiH ne postoji ni približna evidencija pećina i da se izrada katastra nameće kao prioritetna obaveza.

 
Pod uticajem Prvog jugoslovenskog speleološkog kongresa, ali i opšte klime među speleolozima (od kojih su neki kao V. Ržehak radili i u republičkim institucijama za zaštitu prirode), javlja se ideja o uređenju pećina kao turistički interesantnih atrakcija. Lokalno stanovništvo u tome vidi potencijal za razvoj, ali objektivne okolnosti, prije svega položaj i razvoj putne infrastrukture, limitiraju njihov turistički potencijal. Tako se već pedesetih godina spominju kao moguće turističke pećine Pećina kod Dobrih Voda u općini Kalinovik (Petrović et al., 1956), Vilinska pećina u Sebešiću i  Bijambarske pećine kod Olova (Ržehak, 1957). 


Prvi stvarni doprinos speleoturizmu u bosansko-hrcegovačkoj literaturi jesu radovi o Bijambarskoj pećini. Prvo je V. Ržehak o Bijambarskoj pećini kao turističkoj atrakciji govorio u svom referatu na Drugom jugoslovenskom speleološkom kongresu održanom u Splitu 1958. godine, navodeći dosadašnje aktivnosti na uređenju, ali i one koji slijede (Ržehak, 1961a). Godinu kasnije Baučić i Ržehak (1959) pišu detaljno o Bijambarskim pećinama. Rad je rezultat istraživanja koji su autori napravili kao pripremu za uređenje prostora Bijambara kao turističkog kompleksa. Oni daju opširan prikaz prostora, klimatskih i meteoroloških prilika, nastanka pećina i opise svakog pojedinog speleološkog objekta. Poseban dio rada se odnosi na zaštitu i uređenje Srednje Bijambarske pećine kao turistički nainteresantnije, ali i okolice budući da autori turističku pećinu vide samo kao dio većeg turističkog kompleksa. 


Na mogućnost turističke eksploatacije pećina u BiH osvrće se ponovo Ržehak (1965b) u svom referatu na 4. međunarodnom speleološkom kongresu u Ljubljani. Ističe Vjetrenicu u Popovu polju i Bijambarske pećine kod Olova, ali i ostale: Hrustovaču kod Sanskog Mosta, Rastušu kod Teslića, Propastvu kod Višegrada, Ledenicu kod Bosanskog Grahova i Banju Stijenu u kanjonu Prače. Stavlja ih u kontekst ukupnih vrijednosti krša BiH sa brojnim pećinama, kraškim vrelima, nakupinama sedre, ponorima. 


Ideju o značajnijem razvoju speleoturizma uređenjem Vjetrenice, Bijambarske pećine, Hrustovače, Vaganske pećine, Ledenice, Vilinske pećine ponovo potencira Ržehak (1975), ali, budući da ne vidi ko bi mogao biti nosilac te ideje, predlaže da planove za uređenje i sve aktivnosti prema lokalnim zajednicama (komunama) preuzme Speleološko društvo SR BiH. 


Povećanje broja turista koje je u Vjetrenicu dovodila Turistička agencija „Atlas“ iz Dubrovnika potakli su Turistički savez BiH da krajem sedamdesetih godina renovira unutrašnje uređenje pećine. Program mjera za intenzivnije turističko korištenje izrađen je u Speleološkom društvu „Bosansko-hercegovački krš“ Sarajevo (Avdagić, 1979) koji je obuhvatio prirodne karakteristike, unutrašnje uređenje i dinamiku radova te marketinške aktivnosti. Uz neznatne izmjene dijelovi elaborata objavljeni u časopisu Naš krš (Petrović et al., 1979). 


Vrlo kratak pregled bosansko-hercegovačkog speleoturizma, u okviru jedne panorame speleološkog turizma u Jugoslaviji, daje J. Marković (1981) u svom referatu na Osmom jugoslovenskom speleološkom kongresu održanom na Borskom jezeru 1980. godine. 

 
Krajem sedamdesetih godina ponovo se javlja interes za speleoturizam. Turističko društvo iz Sanskog Mosta poziva članove Jamarskog kluba „Željezničar“ da pregleda Hrustovačku pećinu  i ocjeni mogućnosti za njeno turističko uređenje. Izvješataj koji je predat turističkom društvu sadrži i prijedlog turističkog uređenja pećine i okoline u nekoliko faza (Lajovic & Malečkar, 1983).


Na turističke mogućnosti pećina Vjetrenice i Ledenice, posebno u kontekstu razvoja lokalnih zajednica upozorio je J. Svoboda (1980) apostrofirajući njihov pogodan položaj: Vjetrenice u zaleđu Dubrovnika i na putu prema Mostaru, a Ledenice blizinom Titove pećine u Drvaru (koja je u to vrijeme privlačila veliki broj posjetilaca) i prirodnim zaleđem Šibenika. 


Problemom boljeg korištenja Vjetrenice kao turističke destinacije bavi se i R. Bokan (1983). On upozorava da izdvajanje Vjetrenice kao destinacije, kako je do tada gledana, ne može donijeti pozitivan rezultat bez njenog uključivanja u širi prostor tog dijela Hercegovine, konkretno prostora Čapljina – Trebinje i Čapljina – Stolac – Ljubinje – Zavala – Trebinje, sagledavanjem svih turističkih resursa u okviru posebnog plana prostornog uređenja. Unutar takvog plana turizam Vjetrenice je samo dio ukupnog agroindustrijskog kompleksa Popovog polja.  


O turističkim mogućnostima pećina u okolini Lušci Palanke piše R. Davidović (1984), ali više u smislu dopune sadržaja postojećeg Memorijalnog kompleksa Korčanica (period Drugog sv. rata), nego li kao samostalnih turističkih objekata. Autor i sam uviđa da su estetke ili prirodne vrijednosti (npr. brojne čovječije ribice u Suvaji) nedostatne za ozbiljniji turistički razvoj.  


Vrlo brzo po otkriću pećine Orlovače (Savine pećine) u općini Pale, uočen je značaj i mogućnosti koje ova pećina pruža za turizam. Načinjen je jedan od rijetkih elaborata (Avdagić et al., 1985) kojim su obuhvaćene sve aktivnosti vezane za istraživanje, zaštitu i turističko korištenje  Pećine Orlovače.   

       Iza posljednjeg rata u BiH (1992.–1995.) speleoturizam kao razvojna šansa nekoliko lokalnih sredina bio je u fokusu interesa manjeg broja autora (Lazarević, 1995; Lučić, 2005; Mulaomerović, 2000, 2000–2001, 2001, 2007; Mulaomerović & Osmanković, 2008, 2009; Osmanković & Mulaomerović, 2000–2001, 2006, 2007; Osmanković et al., 2006; Petrović, 1999; Petrović et al., 1999). 

U okviru svoje doktorske disertacije H. Kurtović (2002) se u jednom poglavlju dotiče i speleoturizma, ali vrlo skromno (Mulaomerović, 2002b). 

Iako nije direktno vezan za bosansko-hercegovačli krš važan je teorijski doprinos razvoju turizma na „unutrašnjem dijelu krša“ (pa tako i bosansko-hercegovačkom) D. Alfiera (1971) koji potencira ukupne vrijednosti krša anticipirajući „novu kategoriju turističkih posjetilaca“.  

Kao što se iz ovog kratkog pregleda može vidjeti, istraživanju speleoturizma najveći doprinos su dali sami speleolozi, smatrajući da se kroz turističku eksploataciju jedino može obezbijediti adekvatna zaštita. Posljedica toga (jedna od) je i neprepoznavanje pećina kao potencijala u razvojnim planovima lokalnih zajednica, a samim tim i stanja speleoturizma u BiH.
SPELEOTURIZAM U BOSNI I HERCEGOVINI
Speleoturizam u BiHi ima skromnu, iako relativno dugu, tradiciju. Kao i većina drugih društvenih i ekonomskih pojava koje su bile prisutne na evropskom zapadu, i turizam je kod nas došao sa austro-ugarskom okupacijom, a kasnije upravom (krajem 19., odnosno, početkom 20. stoljeća). 

Pećine u BiH od samog početka zanimanja za njih nisu gledane iz vidika turističke eksploatacije, već kao vojni (rezerve šalitre), odnosno, privredni potencijal – rezerve vode za ubrzani razvoj privrede (Ballif, 1896) Već na početku svoje uprave nove vlasti ulažu ogromne napore u cilju obezbjeđenja vode i regulaciju plavljenja kraških polja. U radove na terenu uključuju se brojni pojedinci, uglavnom strani radnici, koje je nova uprava dovela u BiH, a koji onda istražuju i njene prirodne rijetkosti. Njihove potpise i danas je moguće naći u brojnim skrivenim hodnicima naših pećina. Ljepota i divlja privlačnost nove zemlje, koja je do samo kojih dvadesetk godina prije bila „terra incognita“ za Evropljane, potakli su osnivanje podružnice „Austrijskog turističkog kluba“. Članovi tog kluba, zajedno sa različitim stručnjacima (šumari, vojni inžinjeri, arheolozi) počinju svojim prijateljima otkrivati svijet bosansko-hercegovačkog podzemlja i tako činiti prve turističke korake na ovom polju. Tragove tih aktivnosti, uglavnom u obliku stepeništa, možemo još uvijek naći u Mračnoj pećini u kanjonu Prače i Klokočevici na Igmanu. Značajna speleološka otkrića koja je načinio Čeh Karel Absolon pred Prvi svjetski rat u pećini Vjetrenici, potakla su daljnja istraživanja nakon rata, a kasnije i izgradnju turističke staze u dužini od oko 1.700 metara. Drugi svjetski rat prekinuo je značajniji turistički razvoj ove pećine.
Iza Drugog svjetskog rata, poslije prvih napora u obnovi, 60-tih godina dolazi do izgradnje velikih hidro-energetskih kapaciteta u kraškim oblastima što je neminovno povuklo za sobom i značajan razvoj speleoloških istraživanja. U isto vrijeme, razvoj turizma u pećinama Slovenije (Postojnska jama, Škocjanske jame, jama Vilenica), Hrvatske (Cerovačke pećine, pećina Vrlovka), Srbije (Resavska pećina), potiče i slična, istina stidljiva, nastojanja u BiH. U bivšoj Jugoslaviji aktivne su bile 42 turističke pećine, od čega 16 u Sloveniji. Bijambarska pećina kod Olova (Centralna Bosna) i Vjetrenica u Popovu polju (Hercegovina) su glavne destinacije speleoturizma sa kojima bosansko-hercegovačka turistička ponuda izlazi na tržište. Obje spomenute pećine date su na upravljanje lokalnim organizacijama, koje nisu imale ni kadrovskih ni ekomomskih resursa da ih prezentiraju, a pogotovo ne da ih dalje razvijaju kao turistički potencijal. Politička podrška razvoju speleoturizma, koja je u socijalističko vrijeme bivše Jugoslavije bila od presudnog značaja, potpuno je izostala. Možda je tome doprinijela i recepcija pećina i jama kao mjesta nesreće, s obzirom na živa iskustva Drugog svjetskog rata na ovim prostorima (Pervan, 1993; Božičević, 1991). 


Četverogodišnji rat u BiH (1992.–1995.) doveo je do potpune devastacije svih turističkih pećina u Bosni i Hercegovini. U poslijeratnoj obnovi vrlo je malo pažnje posvećeno mogućnostima speleoturizma. 


Srednja Bijambarska pećina bila je prva pećina koja je poslije rata ponovo obnovljena sa ciljem obogaćivanja turističke ponude Kantona Sarajevo i unapređenja lokalnog razvoja. Prilikom obnavljanja (1998.–2000.) nisu izvršene nikakve konsultacije sa stučnim ljudima za ovu oblast, pa je, iako su uložena znatna materijalna sredstva, rezultat bio katastrofalan. Obnovljena je rasvjeta u pećini, koja je vrlo brzo bila van funkcije, a i okolno uređenje izvedeno je ne vodeći računa o prirodnom okruženju (iako je pećina radila samo u dane vikenda i sa zadnjom posjetom u 14:00 sati, duž staze do ulaza u pećinu su postavljene svjetiljke, kao u sarajevskim parkovima, koje nisu imale nikakvu funkciju). U Gornjoj Bijambarskoj pećini koja je vrlo značajna za kulturnu historiju, jer sadrži ostatke kamenih alatki starih oko 20.000 godina, postavljeni su stolovi na kulturnim sedimentima. Uz to je upravljanje pećinom ponovo povjereno lokalnom planinarskom društvu, koje nije imalo ni edukovanih vodiča ni plana upravljanja. Pećina je za turističke posjete praktično bila zatvorena već nakon nekoliko mjeseci. 


Nakon što je područje Bijambara proglašeno zaštićenim pejsažem odlukom Skupštine Kantona Sarajevo (Anon., 2003), a briga o njemu povjerena JKP „Sarajevo šume“, ponovo se javila ideja o potpunoj rekonstrukciji pećinske infrastruktute i neposredne okolice. Projekat je finansirala Evropska komisija, a predviđao je detaljna istraživanja speleoloških objekata (Milanolo & Mulaomerović, 2007), izgradnju nove betonske staze, postavljanje cijevi za električnu rasvjetu, novo sektorsko osvjetljavanje, izgradnju info kuće i savremenih sanitarija te novi vizuelnu identifikaciju. Projekat je u potpunosti realiziran i Bijambarske pećine su otvorene za posjetu u ljeto 2007. godine. 

   
Titova pećina u Drvaru obnovljena je u sklopu obnavljanja Muzeja „25. maj“ i svečano otvorena 25. maja 2006. godine (Borić, 2006). Ideja za obnovu historijskog kompleksa jedne od najpoznatijih turističkih destinacija (200.000 posjetilaca prije rata) u bivšoj Jugoslaviji potekla je od udruženja „Drvarska drenjina“ koju su podržale lokalne vlasti, ali ponajviše Američka organizacija za međunarodni razvoj (USAID). Cilj obnove je isključivo ponovni razvoj historijskog i tranzitnog turizma. 


U pećini Orlovači, u selu Sinjevo (općina Pale), ponovno uređenje turističkih staza početo je  2002. godine, po novom projektu koji je napravljen na Filozofskom fakultetu u Istočnom Sarajevu (Dujaković, 2004). Napravljen je novi prilazni put i stepenište do ulaza u pećinu, betoniran nastavak turističke staze u ukupnoj dužini od 560 m i obnovljena rasvjeta. Zbog slabe posjećenosti nema stalno radno vrijeme. Na usluzi je lokalni vodič, a ne postoji nikakva ponuda suvenira ni drugih turističkih sadržaja. 


Zauzimanjem Speleološke udruge „Vjetrenica – Popovo polje“ zadnjih desetak godina skrenuta je pažnja domaće javnosti na neadekvatan tretman pećine Vjetrenice kod Zavale (općina Ravno) kao jedne od najvećih prirodnih vrijednosti BiH. U toku posljednjeg rata potpuno je uništena električna instalacija, a i područje oko pećine je minirano. Za promociju pećine Vjetrenice vrlo vrijedan prinos je monografija Ive Lučića Vjetrenica – pogled u dušu zemlje, koja je ocijenjena najboljom knjigom iz oblasti speleologije u svijetu za 2003. godinu. Zahvaljujući sredstvima Federalnog ministarstva kulture obnovljena je rasvjeta, pokrenuta je kampanja nove valorizacije pećine i inicijativa za upis na listu svjetske baštine (Šimić, 2004), ali ostaje i dalje neriješen problem čuvanja i upravljana ovom pećinom (Lučić, 2005; Bećirbašić, 2008; Radoš, 2008). Većoj turističkoj posjeti smetnja je slaba saobraćajna veza sa Dubrovnikom, budući da je granični prelaz između općine Ravno i Slanog u Hrvatskoj otvoren samo za malogranični saobraćaj. 

Pored ove četiri turističke pećine, na teritoriji BiH se može  identificirati još 11 pećina koje bi mogle biti predmet turističke valorizacije, a samim tim i 11 općina koje bi mogle spleoturizam inkorporirati u svoj lokalni razvoj. To su:

1. Općina Hadžići (pećina Megara),

2. Općina Velika Kladuša (pećina Hukavica),

3. Općina Teslić (pećina Rastuša),

4. Općina Trnovo (pećina Klokočevica),

5. Općine Trnovo – Foča (pećina Ledenjača),

6. Općina Kladanj (Djevojačka pećina),

7. Općine Drvar – Bosansko Grahovo (pećina Ledenica),

8. Općina Prača (Mračna pećina),

9. Općine Šipovo – Kupres (Vaganska pećina),

10. Općina Stolac (pećina Badanj),

11. Općina Sanski Most (pećina Hrustovača).

Generalno, sve navedene općine karakterizira ispodprosječan nivo ekonomske razvijenosti, nadprosječan nivo nezaposlenosti (tabela), neisokorišteni prirodni resursi, ispodprosječan nivo infrastrukturne povezanosti, ispodprosječan kvalitet urbane i komunalne opremljenosti, demografska struktura koju karakterizira starenje, depopulacija i migracije.

Tabela: Pregled razvijenosti općina.

	Općina
	GDP pc FBiH  100
	Stopa nezaposlenosti

	Hadžići
	99
	62

	Trnovo
	39
	64

	Prača
	41
	61

	Foča
	150
	...

	Kladanj
	53
	57

	Teslić
	72
	...

	Velika Kladuša
	58
	62

	Sanski Most
	54
	49

	Šipovo
	97
	35

	Kupres
	101
	...

	Stolac
	46
	72


Izvor: Zavod za programiranje Federacije BiH, Sarajevo, 2008.

Sve općine na čijoj teritoriji su identificirane potencijalne turističke pećine ima nivo razvijenosti niži od 75 % bosansko-hercegovačkog prosjeka razvijenosti mjerenog ukupnim domaćim proizvodom po stanovniku, a neke imaju manje od 50 % prosječne razvijenosti. Zbog toga efekti turizma, odnosno speleoturizma, mogli doprinijeti bržem razvoju ovih nedovoljno razvijenih područja, uzimajući u obzir  njegov multiplikativni efekat na lokalni razvoj.

ZAKLJUČAK

Nove teorije razvoja, posebno endogene teorije sugeriraju da se odgovor na pitanje lokalnog i ukupnog razvoja, prije svega,  traži u istraživanju i korištenju vlastitih resursa, shvaćenih u najširem smislu riječi. U tom kontekstu analizirano je istraživanje i ekonomsko, turističko valoriziranje resursa na primjeru pećina u BiH.


Više od polovine bosanskohercegovačke teritorije pokriva krš na kome se nalazi preko 4000 evidentiranih pećina i jama. Među njima ima i značajan broj onih koje karakterišu iznimne estetske, kulturne ili biološke vrijednosti. Neke od njih su zbog svog položaja i značajan turistički potencijal. Najveći broj ovih speleoloških objekata se nalazi na teritoriji nerazvijenih općina, mjereno tradicionalnim pokazateljima ekonomske razvijenosti.


Analiza stanja speleoturizma u svijetu i analiza trendova pokazuje da turističke pećine u svijetu godišnje posjeti oko 150 miliona turista. Prihod od speleoturizma se procjenjuje na preko 2,3 milijarde USD godišnje. Ulaganja u nove turističke pećine su stalna i značajna. Analize pokazuju postojanje korelacija između istraživanja i razvoja speletoruizma u neposrednom regionalnom okruženju, u Hrvatskoj i Slovenije. 


Speleološka istraživanja u BiH mogu se pratiti od srednjeg vijeka. U ovom dosta dugom periodu mogu se uočiti periodi stagnacije, ali i periodi naročitog progresa. 
Ako se posmatra vrijeme od prvog evidentiranog posjetioca turiste u nekoj bosanskohercegovačkoj pećini, speleoturizam u BiH ima relativno dugu tradiciju. Međutim, ako se analizira broj pećina stavljenih u funkciju turističke eksploatacije bosanskohercegovačko iskustvo sa speleoturizmom je veoma skromno.  


Istraživanju speleoturizma najveći doprinos su dali sami speleolozi, smatrajući da se kroz turističku eksploataciju jedino može obezbijediti adekvatna zaštita samih pećina. 


U razvojnim planovima lokalnih zajednica, ali i gradova, regija, entiteta i države pećine nisu apostrofirane kao turistički i razvojni potencijal. To se može objasniti nedostatkom informacija, istraživanja i znanja o njihovoj kulturnoj, istorijskoj, turističkoj i ukupnoj vrijednosti.


Dalja istraživanja bi trebala da daju odgovor na pitanja vezana za ekonomsku, ekološko i socijalno održivu eksplotaciju pećina, na pitanja vezana za njihovu ulogu u lokalnom razvoju i na pitanja vezana za njihovu kompetitivnost na regionalnom i lokalnom turističkom tržištu.

